
Einverständniserklärung und Information zur Einnahme von Kaliumiodid-Tabletten – 
Bosnisch/Kroatisch/Serbisch 

Izjava o pristanku za uzimanje tableta kalijum-jodida 

 

Dragi roditelji! Dragi staratelji! 

Černobilska nuklearna nesreća dovela je u jako kontaminiranim područjima oko Černobila kod djece i 
adolescenata do naglog porasta raka štitnjače uzrokovanog zračenjem. Uzrok tome je radioaktivni jod 
koji se kod teških nuklearnih nesreća oslobađa u velikim količinama. Nakon što ga tijelo apsorbira, taj 
radioaktivni jod se nakuplja u štitnoj žlijezdi i izlaže je visokoj dozi zračenja. 

Pravovremenim uzimanjem tableta kalijum-jodida štitnjača se zasićuje stabilnim jodom čime se 
sprečava apsorpcija radioaktivnog joda. Na taj način se izlaganje štitne žlijezde zračenju, a samim 
time i nastanak raka štitnjače uzrokovanog zračenjem praktično svodi na nulu. Pretpostavka za to je 
međutim da se tablete uzmu prije nego što radioaktivni oblak stigne u neko područje. 

Pravovremeno uzimanje tableta kalijum-jodida pruža vrlo djelotvornu zaštitu od raka 
štitnjače uzrokovanog zračenjem. 

Da bi se omogućilo pravovremeno uzimanje, škole i internati drže zalihe tableta kalijum-jodida. Mogu 
se međutim dati Vašem djetetu samo uz Vaš prethodni pristanak. Potpisom niže navedene Izjave o 
pristanku možete omogućiti davanje tableta Vašem djetetu. 

U slučaju nuklearne nesreće, tablete kalijum-jodida daju se samo na izričit zahtjev od 
strane Službe za zaštitu od zračenja. 

Molimo da prije svog pristanka pažljivo pročitate priložene informacije iz uputstva za upotrebu 
tableta kalijum-jodida. 

 

Direkcija 

 

******************************************************** 

IZJAVA O PRISTANKU 

 

Ime: ______________   ___________________datum rođenja: ____________ 

Ime roditelja/staratelja: _________________________________________________________ 

o DA, ovim dajem svoj pristanak da se mom djetetu (za vrijeme boravka u ovoj ustanovi) na 
zahtjev od strane Službe za zaštitu od zračenja daju tablete kalijum-jodida. Potvrđujem da mi 
kod mog djeteta nisu poznate nikakve netolerancije ni kontraindikacije za uzimanje tih tableta i 
da ću u slučaju da saznam za neke netolerancije ili kontraindikacije, o tome odmah obavijestiti 
školu. 

o NE, ne dajem svoj pristanak. 

 

Datum: ________________   Potpis: ____________________________ 

  



Einverständniserklärung und Information zur Einnahme von Kaliumiodid-Tabletten – 
Bosnisch/Kroatisch/Serbisch 

Informacije o tabletama kalijum-jodida (prema informacijama iz uputstva za upotrebu) 
Tablete kalijum-jodida ne smiju se uzimati: 
− kod pojačane funkcije štitnjače (hipertireoze) 
− kod dobroćudnih čvorova u štitnjači koji se ne liječe. Kod takozvanih neliječenih „vrućih čvorova u štitnjači“ postoji 

opasnost od prekomjerne proizvodnje hormona štitnjače što u najgorem slučaju može uzrokovati kardiovaskularne 
reakcije opasne po život. 

− kod alergije (preosjetljivosti) na jod koja je vrlo rijetka. Ne smije se zamijeniti s alergijom na kontrastna sredstva (koja 
služe boljem prikazu raznih organa kod dijagnostičkih slikovnih postupaka kao što je npr. rendgenska dijagnostika), koja 
je dosta česta. 

− kod alergije na neki od ostalih sastojaka tableta (kukuruzni škrob, laktoza-monohidrat, mikrokristalna celuloza, bazični 
butil-metakrilat kopolimer, magnezijum-stearat). 

− kod dermatitisa herpetiformis Duhring (oboljenje kod kojeg se javljaju mjehurići, crvenilo kože, kožni osipi, urtike i jaki 
svrbež koji peče i koji se prvenstveno javlja na laktovima i koljenima). 

− kod alergijski uzrokovanih upala zidova krvnih žila/sudova (hipokomplementarni vaskulitis). 
 
Poseban oprez kod uzimanja tableta kalijum-jodida potreban je: 
− kod sumnje na zloćudan tumor štitnjače. Tumori štitne žlijezde liječe se radioaktivnim jodom. Uzimanje kalijum-jodida u 

velikim količinama može onemogućiti liječenje tumora. 
− kod oboljenja koje zahvaća dušnik. Davanje velikih količina joda može izazvati rast štitnjače, što dodatno pogoršava 

postojeće suženje dušnika. 
− ako se Vaše dijete liječi lijekovima koji inhibiraju proizvodnju hormona štitnjače (tireostaticima). Molimo da pitate 

svog ljekara/liječnika da li Vaše dijete smije uzimati tablete kalijum-jodida. 
 
Uzimanje tableta kalijum-jodida s drugim lijekovima  
− Na djelovanje tableta kalijum-jodida utiču: 

lijekovi koji utiču na metabolizam štitnjače (npr. perklorat, tiocijanat u koncentraciji većoj od 5 mg/dl). Oni inhibiraju 
apsorpciju joda u štitnjači. 

− Tablete kalijum-jodida utiču na djelovanje: 
lijekova koji inhibiraju proizvodnju hormona štitnjače (tireostatici) 

 
Kaliumjodid G.L. sadrži laktozu. Molimo da pitate svog ljekara/liječnika da li Vaše dijete smije uzimati tablete kalijum-jodida 
ako Vam je poznato da Vaše dijete ima netoleranciju na laktozu. 
 
Koje nuspojave su moguće? 
Kao svi lijekovi, tako i tablete kalijum-jodida mogu imati nuspojave koje se međutim ne moraju pojaviti kod svakoga. 
Uočene su sljedeće nuspojave: 
Rijetko (mogu se javiti u do 1 na 1.000 osoba): 
− može se pojaviti alergija na jod koja do tada nije bila poznata. Pritom može doći do alergijskih reakcija kao što su npr. 

crvenilo kože, svrbež i peckanje u očima, hunjavica, nadražujući kašalj, proljev, glavobolja i slične tegobe. Naročito kod 
postojećeg dermatitisa herpetiformis Duhring (oboljenje kod kojeg se javljaju mjehurići, crvenilo kože, kožni osipi, urtike 
i jaki svrbež, prvenstveno na laktovima i koljenima) mogu se pojaviti reakcije opasne po život (vidi gore: „Tablete 
kalijum-jodida ne smiju se uzimati“). 

− upale krvnih sudova/žila (npr. periarteriitis nodosa). 
Vrlo rijetko (mogu se javiti u do 1 na 10.000 osoba): 
− pojačana ili smanjena funkcija štitnjače uzrokovana jodom. Znakovi za pojačanu funkciju štitnjače mogu biti povišen 

puls, znojenje, nesanica, tremor, proljev i gubitak tjelesne težine unatoč povećanom apetitu. Kod takvih tegoba 
potrebno je da se obratite ljekaru/liječniku. 

Nepoznato (učestalost se ne može procijeniti iz dostupnih podataka): 
− nadražaj želučane sluzokože do čega može doći prije svega ako se tablete kalijum-jodida uzimaju na prazan želudac. 
− upala žlijezda slinovnica 
− tegobe u želučano-crijevnom traktu  
− blagi kožni osipi 
 
 
Generalno važi: 
Ako su Vam potrebne dodatne informacije ili savjet, obratite se svom ljekaru/liječniku ili apotekaru/ljekarniku. 

